
vidura uvāca
bhavē śīlavatāṃ śrēṣṭhē dakṣō duhitṛvatsalaḥ Á
vidvēṣamakarōtkasmādanādṛtyātmajāṃ satīm Á Á 1 Á Á

kastaṃ carācaraguruṃ nirvairaṃ śāntavigraham Á
ātmārāmaṃ kathaṃ dvēṣṭi jagatō daivataṃ mahat Á Á 2 Á Á

ētadākhyāhi mē brahman jāmātuḥ śvaśurasya ca Á
vidvēṣastu yataḥ prāṇāṃstatyajē dustyajānsatī Á Á 3 Á Á

maitrēya uvāca
purā viśvasṛjāṃ satrē samētāḥ paramarṣayaḥ Á
tathāmaragaṇāḥ sarvē sānugā munayō’gnayaḥ Á Á 4 Á Á

tatra praviṣṭamṛṣayō dṛṣṭvārkamiva rōciṣā Á
bhrājamānaṃ vitimiraṃ kurvantaṃ tanmahatsadaḥ Á Á 5 Á Á

udatiṣṭhan sadasyāstē svadhiṣṇyēbhyaḥ sahāgnayaḥ Á
ṛtē viriñcaṃ śarvaṃ ca tadbhāsā’’kṣiptacētasaḥ Á Á 6 Á Á

sadasaspatibhirdakṣō bhagavān sādhu satkṛtaḥ Á
ajaṃ lōkaguruṃ natvā niṣasāda tadājñayā Á Á 7 Á Á

prāṅniṣaṇṇaṃ mṛḍaṃ dṛṣṭvā nāmṛṣyattadanādṛtaḥ Á
uvāca vāmaṃ cakṣurbhyāmabhivīkṣya dahanniva Á Á 8 Á Á

śrūyatāṃ brahmarṣayō mē sahadēvāḥ sahāgnayaḥ Á
sādhūnāṃ bruvatō vṛttaṃ nājñānānna ca matsarāt Á Á 9 Á Á

ayaṃ tu lōkapālānāṃ yaśōghnō nirapatrapaḥ Á
sadbhirācaritaḥ panthā yēna stabdhēna dūṣitaḥ Á Á 10 Á Á

ēṣa mē śiṣyatāṃ prāptō yanmē duhituragrahīt Á
pāṇiṃ viprāgnimukhataḥ sāvitryā iva sādhuvat Á Á 11 Á Á

gṛhītvā mṛgaśāvākṣyāḥ pāṇiṃ markaṭalōcanaḥ Á
pratyutthānābhivādārhē vācāpyakṛta nōcitam Á Á 12 Á Á

luptakriyāyāśucayē māninē bhinnasētavē Á
anicchannapyadāṃ bālāṃ śūdrāyēvōśatīṃ giram Á Á 13 Á Á

prētāvāsēṣu ghōrēṣu prētairbhūtagaṇairvṛtaḥ Á
aṭatyunmattavannagnō vyuptakēśō hasan rudan Á Á 14 Á Á

citābhasmakṛtasnānaḥ prētasraṅnrasthibhūṣaṇaḥ Á
śivāpadēśō hyaśivō mattō mattajanapriyaḥ Á
patiḥ pramathabhūtānāṃ tamōmātrātmakātmanām Á Á 15 Á Á

tasmā unmādanāthāya naṣṭaśaucāya durhṛdē Á
dattā bata mayā sādhvī cōditē paramēṣṭhinā Á Á 16 Á Á

maitrēya uvāca
vinindyaivaṃ sa giriśamapratīpamavasthitam Á
dakṣō’thāpa upaspṛśya kruddhaḥ śaptuṃ pracakramē Á Á 17 Á Á

ayaṃ tu dēvayajana indrōpēndrādibhirbhavaḥ Á
saha bhāgaṃ na labhatāṃ dēvairdēvagaṇādhamaḥ Á Á 18 Á Á

niṣidhyamānaḥ sa sadasyamukhyai -
rdakṣō giritrāya visṛjya śāpam Á

tasmādviniṣkramya vivṛddhamanyu -
rjagāma kauravya nijaṃ nikētanam Á Á 19 Á Á

vijñāya śāpaṃ giriśānugāgraṇī -
rnandīśvarō rōṣakaṣāyadūṣitaḥ Á

dakṣāya śāpaṃ visasarja dāruṇaṃ
yē cānvamōdaṃstadavācyatāṃ dvijāḥ Á Á 20 Á Á

ya ētanmartyamuddiśya bhagavatyapratidruhi Á
druhyatyajñaḥ pṛthagdṛṣṭistattvatō vimukhō bhavēt Á Á 21 Á Á

gṛhēṣu kūṭadharmēṣu saktō grāmyasukhēcchayā Á
karmatantraṃ vitanutē vēdavādavipannadhīḥ Á Á 22 Á Á

buddhyā parābhidhyāyinyā vismṛtātmagatiḥ paśuḥ Á
strīkāmaḥ sō’stvatitarāṃ dakṣō bastamukhō’cirāt Á Á 23 Á Á

vidyābuddhiravidyāyāṃ karmamayyāmasau jaḍaḥ Á
saṃsarantviha yē cāmumanu śarvāvamāninam Á Á 24 Á Á

giraḥ śrutāyāḥ puṣpiṇyā madhugandhēna bhūriṇā Á
mathnā cōnmathitātmānaḥ sammuhyantu haradviṣaḥ Á Á 25 Á Á

sarvabhakṣā dvijā vṛttyai dhṛtavidyātapōvratāḥ Á
vittadēhēndriyārāmā yācakā vicarantviha Á Á 26 Á Á

www.prapatti.com 3 Sunder Kidāmbi



śrīmadbhāgavatamahāpurāṇam caturthaskandhē dvitīyō’dhyāyaḥ

tasyaivaṃ dadataḥ śāpaṃ śrutvā dvijakulāya vai Á
bhṛguḥ pratyasṛjacchāpaṃ brahmadaṇḍaṃ duratyayam Á Á 27 Á Á

bhavavratadharā yē ca yē ca tān samanuvratāḥ Á
pākhaṇḍinastē bhavantu sacchāstraparipanthinaḥ Á Á 28 Á Á

naṣṭaśaucā mūḍhadhiyō jaṭābhasmāsthidhāriṇaḥ Á
viśantu śivadīkṣāyāṃ yatra daivaṃ surāsavam Á Á 29 Á Á

brahma ca brāhmaṇāṃścaiva yadyūyaṃ parinindatha Á
sētuṃ vidhāraṇaṃ puṃsāmataḥ pākhaṇḍamāśritāḥ Á Á 30 Á Á

ēṣa ēva hi lōkānāṃ śivaḥ panthāḥ sanātanaḥ Á
yaṃ pūrvē cānusantasthuryatpramāṇaṃ janārdanaḥ Á Á 31 Á Á

tadbrahma paramaṃ śuddhaṃ satāṃ vartma sanātanam Á
vigarhya yāta pāṣaṇḍaṃ daivaṃ vō yatra bhūtarāṭ Á Á 32 Á Á

maitrēya uvāca
tasyaivaṃ vadataḥ śāpaṃ bhṛgōḥ sa bhagavān bhavaḥ Á
niścakrāma tataḥ kiñcidvimanā iva sānugaḥ Á Á 33 Á Á

tē’pi viśvasṛjaḥ satraṃ sahasraparivatsarān Á
saṃvidhāya mahēṣvāsa yatrējya ṛṣabhō hariḥ Á Á 34 Á Á

āplutyāvabhṛthaṃ yatra gaṅgā yamunayānvitā Á
virajēnātmanā sarvē svaṃ svaṃ dhāma yayustataḥ Á Á 35 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

caturthaskandhē dakṣaśāpō nāma dvitīyō’dhyāyaḥ Á Á

